
Naalakkersuisunut ilaasortap Naalakkersuisut sinnnerlugit aaliangiiffigisassatut siunnersuutaanut 

qulaani pineqartumut qujalluta, matumuuna Inuit Ataqatigiinniit imatut oqaaseqaateqassaagut. 

 

Taamatut inatsisartut inatsisaata allanngortinneqarnissaanut Naalakkersuisut siunnersuuteqarner-

minni Per R. Petersenip  upernaakkut 2016-mi ataatsimiinnermi aaliangiiffigisassatut siunnersuuti-

ginikuusimasaa inatsisartunilu akuersissutigineqarsimasoq tunngavilersuutigaat 

 

Inuit Ataqatigiit pingaartitta naleqartittalu pingaarnerpaat ilagaat nunaqavissut inuussutissarsior-

nerup silarsuaata iluani sukkut tamatigut salliutinneqarlutillu atorfinitsinneqartarnissaat. 

 

Taamaattumik soorunami, tamanna pillugu piffissami kingullermi innuttaasut akornanni sulisus-

sanik avataaniit tikisitsiortortarneq pillugu oqallinneq soqutiginnilluta malinnaffigilluarsimavarput; 

Aalisakkerivinni sulisussaaleqineq kisiat pinngikkaluarlugu, kisianni aamma sanaartortitsinerup 

iluani, neriniartarfiit unnuisarfiillu akornanni, minnerunngitsumillu takornariaqartitsinerup silarsua-

ata iluani, nunatta avataaniit tikisitsiortortarnerit pillugit oqallinneq soqutigalutigu malinnaaffigillu-

artarsimavagut. 

 

Pisariaqartinneqarpat? Pisariaqartinneqanngillat? Imaluunniit uagut ikippallaannginnerpugut allaat 

suliassat suulluunniit tamaasa nammineerluta naammassisinnaannginnatsigit allaat nunatta 

avataanut sulisussarsiortariaqalersimalluta? Imaluunniit uagut sulerusunngippallaaginnalersimann-

ginnerpugut? Eqiasuppallaaginnalersimannginnerpugut? Utaqqiinnartunngortinneqarsimannginner-

pugulluunniit? 

 

Sumorsuaq tamanna assortuussitigisinnaagunarparput. Taamaattorli assortuuppallaalinnginnitsin-

ni.... 

 

Per R. Petersenip upernaakkut 2016-mi taamatut siunnersuuteqarnermini oqariartuutaa ilaatigut ima 

oqaasertaqartoq issuaaffigilaarusuppara: 

 

“Taamaattumik Inatsisartut aaliangiiffigisassaattut siunnersuuteqarpunga, Naalakkersuisut 

peqquneqassasut, Kalaallit Nunaannut suliffissarsiortut killilersimaarnissaat pillugu Inatsisartut 

inatsisaanni § 6 imm. 3-mut tunngatillugu allannguutissamik siunnersuuteqassasut, sulisitsisut 

nunatta avataaneersunik atorfinitsitinissamik qinnuteqartut ullut 14-it qaangiukkaangata kommune 

aaliangiisimanngippat taamaattumillu qisuariartoqanngippat, , taava akuersissummik 

ingerlaannartumik tunniussisoqartarunnaassasoq.  

 

Tamatumunnga ilanngullugu eqqarsaatigineqarsinnaassaaq kommunet atorfinitsitinissamik 

imaluunnit avataanniit sulisussamik akuersinnissamik, qinnuteqaatip tigunerata kingorna ullut 14-it 

iluanni aaliangiinissaminnik pisussaaffilerneqarsinnaassasut.” 

 

Inuit Ataqatigiinniit isumaqarpugut una Naalakkersuisut allaannguutissaatut siunnersuutaat Per R. 

Petersenip suliakkiussaanut – siunnersuutaanut naleqqulluinnartuusoq. 

 

Taamaattumik taamatut oqaaseqarluta Naalakkersuisut siunnersuutaat Inuit Ataqatigiinnit  taperser-

lugu ataatsimiisitaliamut susassaqartumut ingerlateqqinneqarnissaa akuersissutigaarput. Partiit assi-

giinngitsut ataatsimoorlutik inatsisissaq nammaqatigiillutik ataqatigiissarluarniassammassuk. 

 

Qujanaq 

 

Peter Olsen 

 


